
Frumvarp til laga um breytingu á raforkulögum 

Landvernd hefur kynnt sér frumvarp til laga um breytingu á raforkulögum nr. 65/2003 

(raforkuöryggi) -130. Mál á 156. löggjafarþingi 2025 og fagnar því að afhendingaröryggi til 

almennings og samfélagslega mikilvægra innviða verði tryggt í lögum, í þeim tilvikum sem gæti 

þurft að grípa til skömmtunar rafmagns vegna ófyrirsjáanlegra eða óvænt  

Úr greinargerð.  

Á síðustu árum hefur nýting virkjana farið jafnt og þétt vaxandi. Eftirspurn hefur vaxið 

hraðar en sem nemur auknu framboði. Afleiðingin er minna svigrúm til að bregðast við 

áföllum í vinnslu- og flutningskerfi raforku eða óvæntri minnkun á framboði. Þetta getur 

skapað veikleika í kerfinu að því er varðar framleiðsluöryggi og nægjanlegt 

raforkuframboð. Í ljósi mikillar eftirspurnar er því brýnt að tryggja raforkuöryggi heimila 

og almennra notenda. Í langtímaorkustefnu til ársins 2050 segir að almenningur og 

þjónusta í almannaþágu skuli ávallt njóta forgangs umfram aðra hagsmuni. Stuðla þarf 

að hér á landi þrífist frjálst, heilbrigður og trúverðugur markaður með raforku og að öll 

inngrip í markaðinn heyri til undantekninga og gangi ekki lengra en nauðsynlegt er. 

Sambærilegt frumvarp var lagt fram á 153. löggjafarþingi (943. mál) og endurflutt á 154. 

löggjafarþingi (348. mál) en náði ekki fram að ganga. Það er nú endurflutt að nýju með 

breytingum sem gerð eru nánari skil í greinargerð þessari. Markmið frumvarpsins er 

aukið raforkuöryggi og forgangur heimila og almennra notenda að raforku í samræmi við 

stefnuyfirlýsingu ríkisstjórnar Samfylkingar, Viðreisnar og Flokks fólksins frá 2024. 

Landvernd tekur undir með Neytendasamtökunum um að þótt mikilvægt sé að tryggja 

afhendingaröryggi til heimila og samfélagsinnviða komi til skorts og skömmtunar, þá er 

mikilvægara að fyrirbyggja slíkan skort, með því að skylda framleiðendur að hafa á hverjum tíma 

ákveðið hlutfall raforku tiltækt til ráðstöfunar til að tryggja öryggi almennings og lítilla fyrirtækja.  

„Sérhverjum framleiðenda raforku sem hefur gilt virkjunarleyfi fyrir samtals uppsett afl 

10 MW alls eða meira, er skylt að hafa tiltækt til ráðstöfunar hlutfall raforku miðað við 

árlegt magn raforku mælt í MWst. fyrir alþjónustunotendur í sama hlutfalli og hlutdeild 

hans af heildarframleiðslu raforku á Íslandi á fyrri árshelming síðasta almanaksárs vegna 

þess áætlaðs magns sem stofnunin telur þurfa til að tryggja raforkuöryggi 

alþjónustunotenda." (frá starfshópi ráðherra 2022) 

Þessa tillögu vantar í frumvarpsdrögin og telur Landvernd eins og Neytendasamtökin að henni 

þurfi að bæta við.  Raforkuöryggi verður að byggja á réttlæti og fyrirsjáanleika fyrir minni 



 
notendur, því þeir geta á engan máta keppt við stórnotendur sem kaupa 80 prósent orkunnar til 

vöruframleiðslu, meðan almenningur, stofnanir og minni fyrirtæki treysta á raforku sem 

nauðsynlegan innvið í fjölbreyttri starfsemi og daglegu lífi. Til þess að hægt sé að tala um 

raunverulegt raforkuöryggi þarf það að byggja á stoðunum þremur, afhendingaröryggi, 

viðráðanlegu verði og sjálfbærni. Þannig verða til réttlát græn umskipti og þannig verður 

orkuskorti best afstýrt.  

Landvernd tekur undir áherslur í frumvarpinu um hlutverk Orkustofnunar og Landsnets og vonar 

að það verði vel útfært í reglugerð að hlutverk Landsnets sé að tryggja flutning raforku og 

Orkustofnun beri ábyrgð á söfnun og upplýsingamiðlun til almennings um stöðu orkumála, sem 

og að gera orkuspá. „Samkvæmt reglugerð um Orkustofnun, nr. 400/2009, ber Umhverfis- og 

orkustofnun að tryggja söfnun upplýsinga og gera orkuspá. Hlutverk flutningsfyrirtækisins 

Landsnets samkvæmt raforkulögum er að vinna kerfisáætlun.“  

Landvernd styður heilshugar kröfu aðalfundar Neytendasamtakanna frá því í fyrra, um að stórir 

raforkuframleiðendur verði skyldaðir til að selja 5% af framleiðslu sinni til heimila og selja með 

takmarkaðri arðsemi og telur að ganga þurfi lengra og tryggja smærri fyrirtæki líka. Staða þeirra 

er ekki góð núna, þegar grænmetisbændur tala um að hætta ræktun yfir vetrartímann.  Slík 

fyrirtæki þarf líka að tryggja, ef stjórnvöld ætla að standa við eigin stefnu um matvælaöryggi og 

matvælafullveldi. Því eins og Neytendasamtökin segja í lokaorðum í sinni umsögn. 

„Ódýrt rafmagn til heimila er réttmætt gjald fyrir nýtingu sameiginlegra náttúruauðlinda 

og stuðlar að þjóðarsátt um nauðsynlegar virkjanir." Neytendasamtökin fagna því að 

setja eigi viðmið um fullnægjandi raforkuöryggi, en telja að því verði aldrei náð nema að 

setja arðsemisþak á raforkuverð til heimila. Samkeppni heimila við stórfyrirtæki um 

raforkuverð hefur leitt til mikillar hækkunar raforkukostnaðar til heimila og mun leiða til 

enn meiri hækkunar verði ekkert að gert. Samkvæmt tölum Hagstofunnar frá í febrúar 

2025 hækkaði rafmagnsverð um tæp 15% undangengna 12 mánuði, eða meira en 3,5 

sinnum meira en almennt verðlag, sem hækkaði um 4,2% á sama tíma. Ljóst er að gera 

þarf breytingar á raforkulögum til að tryggja raforkuöryggi almennings og smærri 

fyrirtæki.“ 

Landvernd ítrekar enn einu sinni að orkuskortur og orkueftirspurn eru ekki hliðstæð hugtök. Það 

er hvorki skortur né neyðarástand þótt ekki sé hægt að verða við allri eftirspurn eftir orku sem 

upp kann að koma. Það hlýtur að vera verkefni stjórnvalda á hverjum tíma að sjá til þess að 

tiltækri orku sé forgangsraðað í þágu samfélagsins og umhverfisins, en ekki gefinn út opinn tékki 

á allar auðlindir og náttúru landsins. Að tryggja raforku sem mikilvægan innvið samfélagsins, sem 

hún er, er lífsnauðsynlegt fyrir umhverfið.  Ef orkugeirinn getur notað almenning sem peð í tafli 

orkusóknar verður það fyrst og fremst á kostnað umhverfisins.  

Fyrir hönd stjórnar Landverndar 

